
Stjórnarfrumvarp. 
Frumvarp til laga
um breytingu á raforkulögum nr. 65/2003 (söluaðili sölufyrirtæki til þrautavara)

Frá umhverfis- orku og loftslagsráðherra. 



1. gr.
Á eftir 10. tölul. 3. gr. kemur nýr töluliður, sem verður 11. töluliður, og breytist tölusetning annarra töluliða til samræmis, svohljóðandi:
Neysluveita: Raflögn og rafbúnaður innan við stofnkassa eða búnað, sem gegnir hlutverki stofnkassa. Á einni heimtaug geta verið fleiri en ein neysluveita.

2. gr.
Við 20. gr. laganna bætist ný málsgrein svohljóðandi:
Stjórnvöldum skal heimilt að sjá til þess að þeir sem eru með virka neysluveitu hafi ávallt gildan raforkusölusamning við sölufyrirtæki. Ráðherra skal í reglugerð mæla fyrir um ráðstafanir í því skyni, þar á meðal um skyldur dreifiveitna, söluaðila og notenda sem og heimildir Orkustofnunar, þar á meðal heimildir til þess að tilnefna sölufyrirtæki til þrautavara. 

3. gr.
Lög þessi taka þegar gildi.


Greinargerð.

1. Inngangur. 
Þann 17. febrúar sl. kvað úrskurðarnefnd raforkumála upp úrskurð vegna tveggja kæra á ákvörðunum Orkustofnunar um val á söluaðila til þrautavara, mál nr. 5/2021 og 9/2021.
Úrskurðarnefndin komst að þeirri niðurstöðu að ákvæði 5. mgr. 7. gr. reglugerðar um raforkuviðskipti og mælingar nr. 1150/2019 þar sem mælt er fyrir um val Orkustofnunar á söluaðila til þrautavara, ætti sér ekki fullnægjandi stoð í raforkulögum nr. 65/2003 og voru ákvarðanir stofnunarinnar um val á söluaðila til þrautavara felldar úr gildi. Ákvæði 5. mgr. 7. gr. reglugerðar um raforkuviðskipti og mælingar mælir fyrir um að komi upp þær aðstæður að almennur notandi hafi ekki gert raforkusölusamning við sölufyrirtæki, viðkomandi sé ekki með gildan raforkusölusamning við notendaskipti, en sé engu að síður með virka neysluveitu, beri dreifiveitu að setja hann í viðskipti við það sölufyrirtæki sem Orkustofnun hafi valið til að vera söluaðila til þrautavara.
Orkustofnun hefur sett leiðbeiningar um val á söluaðila til þrautavara þar sem fram kemur að sölufyrirtæki (aðili) til þrautavara sé það sölufyrirtæki sem hafi lægstan heildarkostnað við ætlaða raforkunotkun heimila. Heildarkostnaður er reiknaður út frá sex mánaða meðalkostnaði á birtu raforkuverði til heimila, miðað við 4.500 kWst raforkunotkun á ári, sex mánuði í senn. Þar með talin eru reiknuð seðil- og greiðslugjöld sem fylgja viðskiptunum í þessa sex mánuði.
Frá árinu 2004 hefur verið fyrir hendi fyrirkomulag um söluaðila til þrautavara þó breytingar hafi orðið á því fyrirkomulagi í gegnum tíðina. Á árinu 2018 komst Orkustofnun að þeirri niðurstöðu að allar dreifiveitur hefðu gerst brotlegar við ákvæði 1. og 7. gr. þágildandi reglugerðar nr. 1050/2004 um raforkuviðskipti og mælingar, með því að setja notendur í sjálfgefin viðskipti hjá tengdum sölufyrirtækjum ef viðskiptavinir höfðu ekki valið sér sölufyrirtæki, þeir flust innan dreifiveitusvæðis eða inn á svæðið frá annarri dreifiveitu. Með reglugerð nr. 1150/2019 um raforkuviðskipti og mælingar var reglugerð nr. 1050/2004 felld brott og komið á því fyrirkomulagi um val á söluaðila til þrautavara sem lýst er hér að framan.
Hugmyndin að baki fyrirkomulaginu var að það ætti að taka til algjörra undantekningatilfella. Mikil áhersla var lögð á að neytendur væru meðvitaðir um og nýttu rétt sinn til að velja sér raforkusala og þannig m.a. reynt að ýta undir að fleiri ný fyrirtæki kæmu inn á smásölumarkað raforku sem og aukna samkeppni. Einnig að koma í veg fyrir að dreifiveitur settu notendur sjálfkrafa í viðskipti við sín dótturfyrirtæki eins og talsvert var um á þeim tíma. Eftir 2019 hafa ný smærri fyrirtæki komið inn á markaðinn og söluverð raforku til heimila og minni fyrirtækja lækkað. Einnig hafa notendur sem flytjast á milli neysluveitna haldið sínum samningum í stað þess að vera settir í viðskipti við sjálfgefinn söluaðila.
Reynslan af kerfinu er hins vegar sú að mun fleiri notendur hafa verið settir í viðskipti við söluaðila til þrautavara heldur en áætlað var. Ekki er hægt að fullyrða með vissu um ástæður fyrir því en svo virðist sem notendur séu ekki nógu vel upplýstir um rétt sinn til að velja raforkusala auk þess sem að lítil hvatning sé fyrir neytendur að velja sér raforkusala ef að þeir eru sjálfvirkt settir í viðskipti við ódýrasta aðilann á markaði. 


2. Tilefni og nauðsyn lagasetningar. 
Eins og fram er komið hefur reynslan af núverandi fyrirkomulagi ekki verið samkvæmt væntingum. Ýmsar leiðir eru færar til að stuðla að því að notendur velji söluaðila raforku. Slíkar breytingar kalla þó á breytingar á kerfum sem ætla má að taki um 6 – 9 mánuði. Þá verður ekki annað séð en að þörf sé á að hafa skilgreindan aðila sem grípur almenna notendur við tilteknar aðstæður, þ.e. söluaðili til þrautavara. Úrskurðir úrskurðarnefndar raforkumála í málum nr. 5/2021 og 9/2021 verða þó ekki túlkaðir með öðrum hætti en að þaðskorti fullnægjandi lagastoð í raforkulög til að setja reglur sem mæla fyrir um heimild  um val á söluaðila til þrautavara. Er því nauðsynlegt að tryggja lagastoð til að mæla fyrir um ráðstafanir til að tryggja að notendur með virka neysluveitu séu með gildandi raforkusölusamning.

3. Meginefni frumvarpsins. 
Frumvarpinu er ætlað að tryggja skýra lagastoð fyrir ráðstöfunum til að tryggja að notendur með virka neysluveitu hafi gildan samning við sölufyrirtæki. Eins og fram er komið hefur kerfi það sem komið var á með reglugerð nr. 1150/2019 ekki staðist væntingar og rétt er að stefna að annarskonar fyrirkomulagi. Vandséð er aftur á móti að raunhæft sé að koma á kerfi sem tryggir með öllu að notendur hafi gilda samninga við sölufyrirtæki og þannig verði ekki komist hjá því að gera ráð fyrir söluaðila til þrautavara í einhverri mynd. 

4. Samræmi við stjórnarskrá og alþjóðlegar skuldbindingar. 
Frumvarpið gefur ekki tilefni til umfjöllunar um samræmi við stjórnarskrá eða alþjóðlegar skuldbindingar.

5. Samráð. 

6. Mat á áhrifum. 

Um einstakar greinar frumvarpsins.
Um 1. gr.
Með 1. gr. er lagt til að við lögin bætist skilgreining á neysluveitu. Markmið lagasetningarinnar er að tryggja lagastoð fyrir ráðstöfunum til að notendur með virka neysluveitu hafi gildan samning við sölufyrirtæki. Er því þörf á að skilgreina hugtakið neysluveita. Tillaga greinarinnar er til samræmis við skilgreiningu neysluveitu í 2. gr. reglugerðar um raforkuviðskipti og mælingar. 

Um 2. gr.
Í 2. gr. er lagt til að mæla skýrar fyrir um heimildir til ráðstafana í þeim tilgangi að notendur með virka neysluveitu hafi gildan raforkusölusamning við sölufyrirtæki. Hér undir geta fallið ýmsar ráðstafanir til að stuðla að því að notendur velji sér söluaðila en jafnframt er gert ráð fyrir að liður í slíkum ráðstöfunum feli í sér fyrirkomulag um söluaðila til þrautavara í einhverri mynd.

Um 3. gr.
Ákvæðið þarfnast ekki skýringa.
